
Zalım padşah və qoca

       Ölkədə  zalım  bir  padşah vardı. Qan uddurmadığı bir  adam qalmamışdı. Hamı  onun  zülmündən  zara gəlmişdi. Ancaq  heç  kəs ağzını açıb dinə bilmirdi. Çünki padşahın adamları  hamıya  göz  qoyurdular. Birinin ağzından bir  söz eşidən  kimi  elə o gün padşaha xəbər verirdilər.

      Həmin  ölkədə  mərd  bir  qoca  vardı. O, padşahın zülmünə  daha  davam  gətirə  bilmədi və  şahın  adına lənətlər  yağdırmağa  başladı. Bunu  elə o gün şaha xəbər verdilər. 

     Şah qəzəbləndi:

    - Qocanı tez  tapıb  yanıma  gətirin. Mən  onu  iki parça  etdirəcəyəm!

     Şahın  bu  qəzəbindən  xəbər  tutan  bir  gənc  özünü şahın  adamlarından  qabaq  qocaya  çatdırdı və dedi:

     - Şah sənin əlindən  şir  kimi  qəzəblənmişdir. Tez  öz başına  çarə  qıl!

      Qoca  çox  fikirləşmədi. Boynuna  kəfən saldı, özü padşahın  sarayına  getdi. Padşah qocanı  görən  kimi hirsindən  əsməyə  başladı, qaşları  çatıldı. Dedi:

    - Qoca,eşitmişəm  ki, məni qatil, zülmkar adlandırmısan. Bu nə  cəsarətdir, qəzəbimdən qorxmursan?

     Qoca  arxayınlıqla  cavab  verdi:

     - Şah, mən  sənin  dediklərindən  daha  dəhşətli  sözlər demişəm. Sənin  zülmündən  ölkədə  əziyyət  çəkməyən bir  adam  qalmadı. Qocaya da, cavana da  qan uddurmusan. Şəhərlərdə  və  kəndlərdə  ah-fəğan  göyə qalxır. Mən  sənin  qarşına  bir  güzgü  gətirmişəm, sən bu güzgüdə  özünü  düz  görürsənsə,  güzgünü  qırma, onun nə günahı var?  Sən özünü  qır, öz  zülmünə  son  qoy.

     Qoca bütün  ürəyini  boşaldandan  sonra baş əyib dedi:

    - Mənim  dediklərim  bunlardır. Əgər  günahım  varsa, buyur  boynumu  vursunlar, onsuz  da  mən  kəfən  taxıb gəlmişəm. 

     Qocanın  sözlərindən  şah  fikrə  getdi. Sonra  birdən xidmətçilərə  əmr  eləyib  dedi:

   - Onun  kəfənini  boynundan  çıxarın. Əvəzinə  isə qiymətli  xələt  geydirin. 

     Qocanın  kəfənini  çıxarıb  əyninə  bahalı  xələt geydirdilər.

     Qoca  getdi. Şah isə  uzun  müddət  qocanın  sözləri barədə  düşündü. O, ölkəni  bundan  sonra  ədalətlə  idarə etməyə  çalışdı.

